








  Ang Bayan

  Disyembre 20, 2022 (Bisaya)

  Central Committee, Communist Party of the Philippines

  2022-12-20

Disyembre 20, 2022

Kini nga taho gikutlo sa mga natipon nga balita sa Ang Bayan (AB) kalabot sa mga kaso sa paglapas sa tawhanong katungod nga gihimo sa Armed Forces of the Philippines (AFP), Philippine National Police (PNP) ug uban pang armadong ahente sa rehimeng US-Marcos Jr gikan Hulyo 1 hangtud Disyembre 10 niining tuiga (163 ka adlaw). Tumong niini nga ipakita ang gidak-on sa kabangis ug kapintas nga nasinati sa katawhang Pilipino sa unang mga bulan sa rehimen.

Walay pagbag-o sa porma ug unod sa mga kampanyang pagpanumpo sa rehimeng Duterte ang ginapatuman ni Ferdinand Marcos Jr. Walay pugong ang kontra-insurhensiyang gubat sa kabukiran sa dagway sa nakapokus nga mga operasyong militar, okupasyon sa mga sundalo sa mga baryo, pagpamomba ug pugsanong pagpasurender sa mga sibilyan. Sa aktwal, mas gipakusgan ni Marcos ang pagpangdaut sa AFP sa gipanubli niyang tumong nga “dugmokon” ang rebolusyonaryong kalihukan sa katapusan sa 2022.

Padayon nga nagapatigbabaw ang AFP sa pagtakoban sa National Task Force-Elcac. Sa kabukiran, giokupar niini ang mga komunidad sa mga mag-uuma ug katawhang minorya, ug gisapawan ang mga lokal nga sibilyang burukrasya aron pasundon sa tanang mando ug palisiya sa militar. Sa kalungsuran, walay hunong ang pagpang-red-tag niini aron hataga’g rason ang bangis nga pagpang-atake sa mga aktibista, kontra sa pulitika ug bisan sa ordinaryong katawhan.

Sama sa iyahang amahang diktador, walay gipakitang interes si Marcos Jr sa pagkab-ot og kalinaw sa nasud pinaagi sa pag-abli sa hinabing pangkalinaw tali niini ug sa National Democratic Front of the Philippines. Gitugutan niyang moangat ang ambisyosang si Sara Duterte nga nagaduso og “lokalisadong hinabing pangkalinaw” nga walay lain kundili kusganong pagpamig-ot sa mga mag-uuma ug lumad para ilogon ang ilang mga umahan ug yutang kabilin.

Sa talaan sa AB, 47,017 o 288 kada adlaw sa aberids ang nahimong biktima sa mga paglapas sa tawhanong katungod sa unang unom ka bulan ni Marcos. Sa kinatibuk-an, 379 ka kaso sa mga paglapas sa tawhanong katungod ang natala sa AB. Halos tulo ka pilo nga mas daku ang ihap sa mga kaso itandi sa natalang kaso (137) sa unang tunga sa tuig 2022, pamatuod kini nga nagkakusog ang atake sa AFP ug PNP. Mga mag-uuma ug katawhang minorya ang nag-unang gitarget sa mga pasistang atake sa estado. Dakung porsyento (47.2%) sa mga biktima naggikan sa isla sa Negros sumala sa mga taho.

Sa aberids, dili moubos sa pito ang biktima sa pulitikal nga pagpamatay kada bulan. Kada semana, halos tulo ang biktima sa tortyur samtang anaay usa ka biktima sa pagdagit. Gibana-banang 126 ang biktima sa pagpanghulga, pagpanghasi ug pagpanghadlok kada adlaw. Dili moubos sa 37,144 ang nahimong biktima sa pugos nga pagbakwit ug dislokasyon tungod sa kaylap nga militarisasyon ug militar nga okupasyon sa kabukiran.

Daghan pang kaso sa kabukiran ang wala nataho tungod sa kusog nga mga operasyong militar. Wala naapil niini nga talaan ang gipatay sa ngalan sa “gubat kontra droga” nga ginapadayon sa rehimen. Dili usab hustong nalangkob niining kasamtangang taho sa AB ang daghang paglapas sa katungod sa katawhang Moro.

Gipaningkamotan niini nga taho sa AB nga usa-usahon ug ilhon ang matag kalapasan sa usa ka klaster sa mga insidente. Gigamit niini ang internasyunal nga sumbanan sa pagbana-bana sa ihap sa mga biktima sa ebakwasyon ug militarisasyon, ug ang malagmit nga ihap sa mga bata nga apektado.

Pagpatay ug pakyas nga pagpatay

Dili moubos sa 45 ang nahimong biktima sa pulitikal nga pagpamatay sa tibuok nasud ilalom sa rehimeng Marcos. Mas daghan kini itandi sa rekord sa biktima sa pagpatay sa unang tunga sa 2022 (40). Walo sa mga gipatay ang giaresto ug gibilanggo ayha walay pagtahod nga gipatay. Upat sa mga biktima ang nakasinati og tortyur ayha gipatay.

Sa mga gipatay, 22 ang mga hors de combat (mga kombatant nga wala nay kakayahang mosukol tungod samaron o anaay sakit), dili kombatant ug mga retirado sa rebolusyonaryong kalihukan. Supak sa internasyunal nga tawhanong balaod ug lagda sa gubat ang tinuyoang pagpatay kanila. Kinse (15) usab sa mga gipatay ang mga mag-uuma. Tulo sa mga biktima ang mga bata ug usa ang buntis.

Tanang mga mag-uumang gipatay gipagawas sa AFP nga mga kombatant sa BHB nga namatay sa hinimo-himong engkwentro. Gibutangan og mga armas, bala ug uban pang gamit militar ang ilahang mga patayng lawas, gikuhaan ug litrato ug gipakaylap sa social media para pistahan sa mga troll sa militar.

Usa sa mga mitala og dakung ihap sa mga biktima mao ang rehiyon sa Negros kung diin 17 ang gipatay. Lakip niini ang tigpamaba sa Bagong Hukbong Bayan (BHB) sa isla nga si Romeo Nanta (Ka Juanito Magbanua) ug iladong magbabalak ug konsultant sa NDFP nga si Ericson Acosta. Langkob sa operasyon sa 3rd ID sa Philippine Army ang isla sa Negros nga kanhing gipanguluhan ni Major General Benedict Arevalo. Si Arevalo gitudlo isip kumander sa AFP Visayas Command niadtong Nobyembre 14.

Nakatala ang AB og tulo ka kasong masaker sa susamang panahon. Lakip dinhi ang makalilisang nga pagpatay sa 62nd IB sa 16-anyos nga si Everly Kee Jacolbe kuyog ang iyahang 5 ka bulang buntis nga inahang si Cristina Jacolbe ug paryenteng si Rodan Montero sa Sityo Banderahan, Barangay Trinidad, Guihulngan City niadtong Hulyo 26. Dugay na nga gigukod sa militar ang magulang nga Jacolbe sa pasangil nga tigsuporta sa hukbong bayan.

Sa kinatibuk-an, lima ang biktima sa sulay nga pagpatay ug 62 ang biktima sa tortyur. Dakung mayorya (56) sa mga biktima sa tortyur mga mag-uuma sa kabukirang langkob sa militarisasyon sa AFP. Kadaghanan sa mga kaso sa tortyur kasagarang ginainitan sa sundalo o nakasugata samtang nag-operasyon ug gipamungtan sa pasistang kabangis niini.

Pokus: Pagtortyur sa tibuok pamilya

Sa Surigao del Sur, gidakop ug 13 oras nga gitortyur sa mga tropa sa 75th IB ang pito ka magkapamilyang mag-uuma sa Sityo Katabadan, Barangay San Roque, San Miguel niadtong Setyembre 18. Gikuha sila sa mga sundalo samtang nagatrabaho sa ilahang abakahan bisan og nananghid sila sa mao mismong mga sundalo nga sila motrabaho, butang nga supak usab sa ilahang katungod sa gawasnong paglihok. Gidagit ug gipaantos sa mga sundalo si Leboy Montenegro, iyang asawa nga si Etshell ug kapamilyang sila Erlyn ug John Paul. Gitortyur pati ang duha ka menor de edad nga sila Archie ug Dennis. Kuyog sa pamilyang Montenegro niadto si Raffy Arcinal nga gikulata usab sa mga sundalo. Giputos si John Paul og trapal ug gitunobtunoban. Giputos usab og selopin ang ulo ni Leboy ug gipakamang atubangan sa iyang pamilya.

Sa Negros Occidental, kapin unum ka oras nga gikulong sa 94th IB ang magtiayong Gamay ug Orillo Carpentero kauban ang ilang 1 ka tuig nga anak, ug si Dodong Carpentero, sa kampo militar sa Barangay Camingawan, Kabankalan City niadtong Setyembre 20. Gipailalum sila sa grabeng sikolohikal nga tortyur. Nanguha og gulay ang mag-igsoong Gamay ug Dodong dihang gidakop sila sa kapin 20 ka sundalo. Ginudnod ang nawong ni Gamay sa yuta dihang misulay siya sa pagsinggit ug nangayog tabang. Alas 9 na sa gabii sila gibuhian.

Gitaho sa Oriental Mindoro niadtong Setyembre 22 ang pagpangulata sa Mangyan-Hanunuo nga si G. Kitot ug iyang anak sa Sityo Gaang, Barangay Panaytayan, Mansalay. Nanguhag kaong ang mag-amahan dihang kalit mihasmag ang berdugong militar. Gibastos pa sa militar ang asawa ni G. Kitot ug gihagad nga makighilawas samtang ginakulata ang iyang bana. Gidagit si G. Kitot sa mga sundalo human niini. Wala pay taho kung gipakita na siya sa mga sundalo.

Pag-aresto, pagdagit, ug pagpanghulga, pagpamig-ot, ug intimidasyon

Nakatala ang AB og 45 ka kaso sa arbitraryong pag-aresto ug detensyon sa ulahing tunga sa tuig. Dili moubos sa 90 ang biktima niini nga mga kaso kung diin pinakadaghan ang mga mag-uuma (52). Baynte ka kaso ang natala sa Negros Occidental, 13 sa Oriental Mindoro ug siyam sa Surigao del Sur.

Daghan sa mga biktima ang gipagawas sa pwersa sa estado nga mga ginsakpan sa hukbong bayan. Kasagaran nang ginahimo sa estado ang pagpasaka’g hinimo-himong mga kasong illegal possession of firearms and explosives, pagpatay ug pakyas nga pagpatay para prisohon ang mga biktima.

Pokus: Adora Faye de Vera

Giaresto sa mga pwersa sa estado si Adora Faye de Vera, 66, usa ka edaran nga anaay balatiang chronic asthma ug mga kumplikasyon. Gidakop siya sa mga pulis sa usa ka balay sa Teachers Village East, Quezon City niadtong Agosto 24. Si de Vera usa ka magbabalak ug beteranang aktibistang kontra-diktadura. Lakip siya sa libu-libong aktibista ug sibilyan nga nakasinati og pagkabilanggo, tortyur ug pagpanglugos niadtong panahon sa balaod militar. Ginasimbolo niya ang brutalidad sa balaod militar sa mga kababayen-ang detenidong pulitikal. Niadtong 1976, gidagit siya sa mga ahenteng militar ug siyam ka bulan siyang gitago ug pabalik-balik nga gilugos sa mga berdugo ayha siya nakaikyas.

Lakip ang kaso ni de Vera sa mga gisang-at sa mga grupo sa tawhanong katungod sa United Nations Human Rights Council sa Geneva, Switzerland niadto lamang milabayng Nobyembre.

Gawas niini, natala usab sa AB ang 26 ka biktima sa pagpangdagit sa 12 ka prubinsya. Lakip niini sila ni Elgene Mungcal sa grupong Gabriela ug Ma. Elena “Cha” Cortez Pampoza sa Anakpawis nga gidagit sa gikatahapang pwersa sa militar sa Moncada, Tarlac niadtong Hulyo 3 ug hangtud karon wala pa gipakita.

Kalambigit sa kaso sa duha, gidapigan sa Korte Suprema niadtong Nobyembre 29 ang gipasakang “writ of amparo” sa ilang mga pamilya aron obligahon ang AFP, pulis ug uban pang upisyal sa gubyerno nga mamahayag kalabot sa pagkahanaw sa mga aktibista.

Dugang pa niini, nakatala ang AB og dili moubos sa 20,584 ka biktima sa pagpanghulga, pagpamig-ot ug intimidasyon. Mas molabaw pa ang gidak-on niini nga ihap kung madugang ang lain pang libu-libong giparada ug pugsanong “gipasurender” sa militar isip mga ginsakpan o tigsuporta sa BHB sa kabukiran.

Kabangis sa militar sa mga komunidad

Gamit ang kapin 166 batalyong pangkombat sa AFP ug PNP, gikup-an sa mga operasyong kombat niini ang daghang komunidad sa kabukiran. Tungod niini, natala ang kapin 41,114 nga biktima sa pugsanong pagpabakwit ug dislokasyon. Kapin-kun-kulang 26,660 usab ang biktima sa blokeyo sa pagkaon ug ekonomiya. Kini nga mga ihap kabahin lamang sa panon-panong biktima sa pagpangdaut sa militar.

Ang kinadak-ang kaso sa pugsanong pagbakwit nga nataho mao ang nahitabo sa Himamaylan City niadtong Oktubre (tan-awa ang Talaan 3).

Sa Occidental Mindoro, subra-sobra ang brutalidad sa AFP sa pugos nga pagpalayas, dislokasyon ug pagbalda sa panginabuhi sa halos 8,600 ka tawo nga nanimuyo sa mga barangay sa Rizal, Aguas, Pitogo ug Manoot sa lungsod sa Rizal, Occidental Mindoro niadtong Nobyembre 6 hangtud 7. Gikanyon ug giistraping sa mga sundalo sa 203rd IBde ang maong mga dapit.

Sa Basilan, anaa sa 1,400 pamilya ang namakwit niadtong Nobyembre 9 sa unum ka barangay sa lungsod sa Ungkaya Pukan tungod sa pagpangatake sa 101st IBde sa mga pwersa sa Bangsamoro Islamic Armed Forces (BIAF) sa Moro Islamic Liberation Front (MILF). Sa usa ka bidyo nga gipaambit sa usa ka residente, nagtapok ang mga bakwit, nga kadaghanan bata, sa munisipyo sa sentro sa lungsod.

Ang mga kaso sa pagbakwit natala lamang sa lima ka prubinsya. Siguradong mas daghan pang mga kaso niini sa uban pang bahin sa nasud.

Sa laing bahin, natala sa AB ang tulo ka kaso sa aerial bombing sa Bukidnon ug Samar. Adunay 36 usab ka kaso sa paturagas nga pagpabuto sa mga sundalo ug 11 ka kaso sa pagpanganyon.

Sa nahitabong aerial bombing sa Purok 8, St. Peter, Malaybalay City, Bukidnon, nagkalandrakas sa pagdagan ang mga residente tungod duul kaayo sa ilang komunidad ang gitagakan sa mga bomba niadtong Nobyembre 16. Nanghapa ang mga magtutudlo ug mga estudyante sa ilang mga klasrum samtang nagtuyok-tuyok ang mga helikopter ibabaw sa ilang baryo.

Militarisadong Negros

Nagsabwag og kalisang ang mga yunit sa 3rd ID sa 142 ka komunidad sa halos 1/4 o 13 sa 57 ka mga lungsod ug syudad sa isla sa Negros sulod sa unum ka bulan. Sa Negros Oriental, natala ang 103 ka biktima sa paglapas sa 36 ka mga kaso. Samtang sa Negros Occidental, 23,969 ang mga biktima sa kinatibuk-ang 53 ka mga kaso sa paglapas.

Kinadak-ang paglapas sa isla ang kaylap nga pagbakwit ug dislokasyon sa halos 18,000 ka residente sa Barangay Carabalan ug kasikbit nga mga komunidad niini niadtong Oktubre 8. Resulta kini sa pagbubo og kapin 500 ka tropang militar sa 303rd IBde ug pulis human ang usa ka armadong panagsangka sa Barangay Carabalan. Pugsanong gipalayas sa mga sundalo ang mga residente ug gibutang sa mga sentro sa ebakwasyon nga hugot nga gibantayan sa mga militar.

Gipalihok sa naasoy nga operasyong kombat ang 95th IB, 62nd IB, 16th Scout Ranger Company, Special Action Forces ug lokal nga mga yunit sa pulis. Gitukod sa mga kadalanan ang hilabihan ka daghang tsekpoynt nga nagpalisod sa akses sa mga mag-uuma sa ilahang panginabuhian ug mga hayop. Milungtad og kapin usa ka semana sa mga sentro sa ebakwasyon ang mga residente.

Atake sa mga bata ug mabdos

Walay ginapili ang AFP ug PNP sa hugaw nga kontra-insurhensyang gubat niini batok sa rebolusyonaryong kalihukan. Sa lain-laing bahin sa nasud, daghang mga bata ang apektado sa operasyong militar ug direktang ginatarget sa armadong gaway sa estado.

Sa natala sa AB, tulo ka bata ang gipatay sa mga sundalo sa ulahing tunga sa tuig. Daghang mga bata ang nahimong biktima sa pugsanong pagbakwit ug dislokasyon tungod sa paturagas nga pagpamusil, pagpanganyon ug pagpamomba haduul sa ilahang mga komunidad.

Sa laing bahin, unum ka mabdos ang nahimong biktima sa hugawng gubat. Gawas sa pagpatay sa 5-ka-bulang mabdos nga si Cristina Jacolbe, lima ang gidagit sa mga sundalo ug hangtud karon gikulong sa wala gipihong lugar o safehouse. Giakusahan silang sakop ug tigsuporta sa hukbong bayan ug gigamit nga hostage aron pugsong mosurender ang ilahang mga bana o kapamilya nga myembro sa BHB.

Usa niini si Roselle Polinar, 41, nga gidagit sa militar niadtong Agosto 26 sa Surigao City. Kuyog niya niadtong tungura ang iyahang live-in partner ug ang mabdos nga si Cherilyn Rebita ug ang samaron nga si Jackilyn Egtob. Gikulong sila sa 402nd IBde sa safehouse sa militar sa Ata-atahon, Nasipit, Agusan del Norte.

Nanganak na si Polinar apan nagpabiling anaa sa kustodiya sa militar. Walay unsamang kaso nga gipasaka batok kaniya sa mga korte sa gubyerno.

